ԱՄՓՈՓԱԹԵՐԹ

«ԴԱՏԱԿԱՆ ԴԵՊԱՐՏԱՄԵՆՏՈՒՄ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ ԿԱՊԱԿՑՈՒԹՅԱՄԲ ՇԱՀԱԳՐԳԻՌ ՆԱԽԱՐԱՐՈՒԹՅՈՒՆՆԵՐԻ ԱՌԱՐԿՈՒԹՅՈՒՆՆԵՐԻ ԵՎ ԱՌԱՋԱՐԿՈՒԹՅՈՒՆՆԵՐԻ 
	 հ/հ
	Առաջարկության հեղինակը, գրության ամսաթիվը և համարը
	Առարկություն, առաջարկության բովանդակությունը
	Եզրակացություն

	1.
	ՀՀ ֆինանսների նախարարություն 09.03.2020 թ. թիվ 01/11-4/3507-2020
	«Դատական դեպարտամենտում ծառայության մասին» Հայաստանի Հանրապետության օրենքում փոփոխություն կատարելու մասին» ՀՀ օրենքի նախագծի վերաբերյալ դիտողություններ և առաջարկություններ չունի:
	Ընդունվել է ի գիտություն:

	2.
	ՀՀ արդարադատության նախարարություն
31.03.2020 թ. թիվ
01//7236-2020 և 
21.04.2020 թ. թիվ
01//8321-2020
	«Դատական դեպարտամենտում ծառայության մասին» օրենքում փոփոխություն կատարելու մասին» Հայաստանի Հանրապետության օրենքի նախագծի վերաբեյալ դիտողություններ և առաջարկություններ չկան:
	Ընդունվել է ի գիտություն:

	3.
	ՀՀ բարձրագույն դատական խորհուրդ
14.04.2020 թ. թիվ
02/11.4/16344-2020
	Ուսումնասիրելով Նախագծով առաջարկվող փոփոխությունը, գտնում ենք, որ այն անընդունելի է՝ ստորև ներկայացվող հիմնավորումներով:

Դատական կարգադրիչների ծառայությունը Հայաստանի Հանրապետությունում ներդրվել է 2007 թվականի փետրվարի 21-ի Հայաստանի Հանրապետության դատական օրենսգրքի այսուհետ՝ Օրենսգիրք ընդունմամբ: Ընդ որում, 2007 թվականի փետրվարի 22-ին ընդունված «Հայաստանի Հանրապետության դատական օրենսգիրքն ուժի մեջ մտնելու մասին» Հայաստանի Հանրապետության օրենքի 20-րդ հոդվածով սահմանվել է, որ ՀՀ դատական օրենսգրքով նախատեսված դատական կարգադրիչների ծառայությունը ստեղծվում է ոչ ուշ, քան մինչև 2008 թվականի հունվարի 1-ը:

Հարկ է նշել, որ Օրենսգրքով դատական կարգադրիչների կարգավիճակի հետ կապված մի շարք հարաբերությունների վերաբերյալ կարգավորումներ սահմանելիս օրենսդիրը հղումներ է կատարել «Դատական ակտերի հարկադիր կատարումն ապահովող ծառայության մասին» և «Քրեակատարողական ծառայության մասին» ՀՀ օրենքներին, դրանով իսկ դատական կարգադրիչների կարգավիճակը, ըստ էության, հավասարեցնելով հարկադիր կատարողի և քրեակատարողական ծառայողի կարգավիճակներին: Այսպես, օրենսդրի կողմից սահմանվել են հարկադիր կատարողի կարգավիճակին առնչվող հետևյալ կարգավորումները. 

Օրենսգրքի 197-րդ հոդվածի 1-ին մասը սահմանել է, որ դատական կարգադրիչի իրավունքներն ու պարտականությունները, ատեստավորման, փորձաշրջանի նշանակման, ծառայության և հանգստի ժամանակի, արձակուրդի, դատական կարգադրիչներին հրամաններ տալու սահմանափակումների, նրա գործունեության նկատմամբ հսկողության, դատական կարգադրիչի պատասխանատվության, պաշտոնեական երաշխիքների և սահմանափակումների, ինչպես նաև սույն օրենսգրքով նախատեսված դեպքերում դատական կարգադրիչների ծառայության հետ կապված այլ հարաբերությունները կարգավորվում են «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով այնքանով, որքանով դրանք իրենց էությամբ կիրառելի են դատական կարգադրիչների ծառայության նկատմամբ և չեն հակասում սույն օրենսգրքին: Դատական կարգադրիչների ծառայության հետ կապված հարաբերությունների նկատմամբ «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքի կիրառման դեպքում օրենքով արդարադատության նախարարին և գլխավոր հարկադիր կատարողին վերապահված լիազորություններն իրականացվում են Դատական դեպարտամենտի ղեկավարի կողմից, եթե այլ բան չի բխում սույն օրենսգրքի դրույթներից:

Օրենսգրքի 207-րդ հոդվածի 3-րդ մասը սահմանել է, որ զինված ուժերի, ազգային անվտանգության, ոստիկանության, դատախազության լիազոր մարմինների, ինչպես նաև արդարադատության նախարարության դատական ակտերի հարկադիր կատարման ծառայության և քրեակատարողական ծառայության պաշտոնների համապատասխանությունը դատական կարգադրիչների ծառայության պաշտոններին uահմանվում է քրեակատարողական ծառայության համար կառավարության կողմից սահմանված կարգով:

Օրենսգրքի 208-րդ հոդվածի 2-րդ մասը սահմանել է, որ ատեստավորման հանձնաժողովը «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով սահմանված կարգով և ժամկետներում ատեստավորման արդյունքները, այդ թվում` բողոքարկումները և դրանց քննարկման արդյունքներն ու կայացված որոշումները, ներկայացնում է համապատասխան դատարանի աշխատակազմի ղեկավարին:

Օրենսգրքի 209-րդ հոդվածի 1-ին մասը սահմանել է, որ դատական կարգադրիչներն անցնում են վերապատրաստում և հատուկ ուսուցում: Վերապատրաստումը և հատուկ ուսուցումն անցկացվում են «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով սահմանված կարգով:

Օրենսգրքի 210-րդ հոդվածը սահմանել է, որ դատական կարգադրիչին այլ պաշտոնի է փոխադրում նրան պաշտոնի նշանակած անձը՝ «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով սահմանված կարգով:

Օրենսգրքի 216-րդ հոդվածի 5-րդ մասը սահմանել է, որ ֆիզիկական ուժի և հատուկ միջոցների գործադրումն իրականացվում է «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով սահմանված կարգով:

Օրենսգրքի 225-րդ հոդվածը սահմանել է, որ դատական կարգադրիչին դատական կարգադրիչների ծառայությունում զբաղեցրած պաշտոնից ազատելու դեպքում կիրառվում են «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքի դրույթները:

Օրենսգրքի 227-րդ հոդվածը սահմանել է, որ դատական կարգադրիչների ծառայության պաշտոնում վերականգնելու, ինչպես նաև պաշտոնում վերականգնելուց հետո կոչման շնորհման և ծառայության ժամկետի հետ կապված հարցերը կարգավորվում են «Դատական ակտերի հարկադիր կատարումն ապահովող ծառայության մասին» Հայաստանի Հանրապետության օրենքով սահմանված կարգով:

Վերոգրյալից բացի, օրենսդրի կողմից սահմանվել են քրեակատարողական ծառայողի կարգավիճակին առնչվող հետևյալ կարգավորումները. 

Օրենսգրքի 197-րդ հոդվածի 2-րդ մասը սահմանել է, որ սույն օրենսգրքով նախատեսված դեպքերում դատական կարգադրիչների ծառայության հետ կապված հարաբերությունների նկատմամբ տարածվում են «Քրեակատարողական ծառայության մասին» Հայաստանի Հանրապետության օրենքի դրույթներն այնքանով, որքանով դրանք իրենց էությամբ կիրառելի են դատական կարգադրիչների նկատմամբ և չեն հակասում սույն օրենսգրքին:

Օրենսգրքի 203-րդ հոդվածի 6-րդ մասը սահմանել է, որ կոչումների շնորհումը, ժամկետները և դրանց հաշվարկման կարգը, ինչպես նաև կոչումից զրկելը սահմանվում են «Քրեակատարողական ծառայության մասին» Հայաստանի Հանրապետության օրենքով:

Օրենսգրքի 204-րդ հոդվածը սահմանել է, որ դատական կարգադրիչների ծառայությունում ընդգրկվելու համար ներկայացվում են «Քրեակատարողական ծառայության մասին» Հայաստանի Հանրապետության օրենքով ներկայացվող պահանջները, ընդ որում` «Քրեակատարողական ծառայության մասին» Հայաստանի Հանրապետության օրենքով միջին խմբի պաշտոններին վերաբերող դրույթները տարածվում են դատական կարգադրիչների ծառայության առաջատար խմբի պաշտոնների վրա:

Օրենսգրքի 220-րդ հոդվածը սահմանել է, որ.

1. Դատական կարգադրիչին տրվող դրամական բավարարման չափը և հաշվարկման կարգը սահմանվում են «Քրեակատարողական ծառայության մասին» Հայաստանի Հանրապետության օրենքով:

2. Դատական կարգադրիչների ծառայության ստորաբաժանման պետի դրույքաչափը հավասարեցվում է քրեակատարողական հիմնարկի բաժնի պետի պաշտոնային դրույքաչափին:

3. Ավագ դատական կարգադրիչի պաշտոնային դրույքաչափը հավասարեցվում է քրեակատարողական վարչության երկրորդ կարգի մասնագետի պաշտոնային դրույքաչափին:

4. Դատական կարգադրիչի պաշտոնային դրույքաչափը հավասարեցվում է քրեակատարողական հիմնարկի երկրորդ կարգի մասնագետի պաշտոնային դրույքաչափին:

Վերը նշված օրենսդրական բավականին ծավալուն կարգավորումներից ակնհայտ է դառնում, որ ի սկզբանե դատական կարգադրիչների կարգավիճակը և այդ ծառայությունը ստանձնող անձանց բոլոր օրինական ակնկալիքները սերտորեն առնչվել են դատական ակտերի հարկադիր կատարողների և քրեակատարողական ծառայողների ունեցած օրինական ակնկալիքներին: Միաժամանակ պետք է փաստել, որ վերը նշված երեք տեսակի ծառայությունները կոչված են ապահովելու պետության կողմից արդարադատության ոլորտում քաղաքականության իրականացումը: Դատական կարգադրիչների կարգավիճակի միակ տարբերությունը դատական ակտերի հարկադիր կատարողներից և քրեակատարողական ծառայողներից հանդիսացել է այն, որ վերջիններս գործել են ՀՀ արդարադատության նախարարության ենթակայությամբ, իսկ դատական կարգադրիչները՝ Դատական դեպարտամենտի կազմում:

Հարկ է նշել, որ 2015 թվականի սահմանադրական փոփոխություններով պայմանավորված և 2018 թվականի փետրվարի 7-ին ընդունված «Հայաստանի Հանրապետության դատական օրենսգիրք» սահմանադրական օրենքի 37-րդ հոդվածի 1-ին մասի համաձայն՝ Դատական դեպարտամենտում իրականացվում են դատական կարգադրիչների ծառայություն, ինչպես նաև օրենքով նախատեսված դեպքերում՝ ծառայության այլ տեսակներ: Նույն հոդվածի 3-րդ մասը սահմանում է, որ դատական կարգադրիչների ծառայությանը վերաբերող մանրամասները սահմանվում են օրենքով:

Նշված իրավակարգավորումների հաշվառմամբ 2018 թվականի հունիսի 13-ին ընդունված «Դատական դեպարտամենտում ծառայության մասին» օրենքով այսուհետ նաև՝ Օրենք սահմանվեցին նաև դատական կարգադրիչների կարգավիճակի հետ կապված մանրամասն կարգավորումներ: Մասնավորապես, Օրենքի 75-րդ հոդվածով օրենսդրի կողմից հստակեցվեց դատական կարգադրիչի կենսաթոշակային ապահովության հարցը: Ավելին, Օրենքի 76-րդ հոդվածի 3-րդ մասով սահմանվեց, որ դատական կարգադրիչների ծառայությունից անհիմն կամ անօրինական ազատված և հետագայում վերականգնված դատական կարգադրիչի անընդմեջ ծառայության ստաժում, հերթական կոչում շնորհելու ժամկետում տոկոսային հավելավճարը հաշվարկելիս և կենսաթոշակ նշանակելիս հաշվարկվում է նաև անհիմն կամ անօրինական ազատումից մինչև վերականգնումն ընկած ժամանակահատվածը:

Միաժամանակ օրենսդրի կողմից պահպանվեց նաև դատական կարգադրիչի և հարկադիր կատարման ծառայության ծառայողների վերաբերյալ համանման կարգավորումներ սահմանելու, ինչպես նաև հիշյալ ծառայությունների ծառայողների կարգավիճակների մոտ լինելով պայմանավորված միմյանց հնարավոր փոխարինելիության վերաբերյալ մոտեցումները: Մասնավորապես, Օրենքի 44-րդ հոդվածի 1-ին մասի 1-ին կետով սահմանված է, որ դատական կարգադրիչների ծառայության կարող է անցնել Հայաստանի Հանրապետության այն քաղաքացին, որը` համապատասխանում է սույն օրենքով սահմանված տարիքային սահմանափակումների պահանջներին, և դիմելու պահին նրա 30 տարեկանը չի լրացել: Դիմելու պահին 30 տարեկանը լրացած չլինելու պահանջը չի տարածվում զինված ուժերի, ազգային անվտանգության մարմինների, ոստիկանության, դատախազության, ինչպես նաև հարկադիր կատարման ծառայության ծառայողների (այդ թվում` նշված մարմինների նախկին ծառայողների) վրա:

Օրենքի 48-րդ հոդվածի 8-րդ մասի համաձայն՝ դատական կարգադրիչների ծառայության թափուր պաշտոն առաջանալու դեպքում ծառայության կարող են նշանակվել նաև զինված ուժերի, ազգային անվտանգության մարմինների, ոստիկանության, դատախազության, ինչպես նաև հարկադիր կատարման ծառայության այն ծառայողները (այդ թվում` նշված մարմինների նախկին ծառայողները), որոնք բավարարում են տվյալ պաշտոնին նշանակվելու համար դատական կարգադրիչներին ներկայացվող պահանջները: Զինված ուժերի, ազգային անվտանգության մարմինների, ոստիկանության, դատախազության, ինչպես նաև հարկադիր կատարման ծառայության պաշտոնների համապատասխանությունը դատական կարգադրիչների ծառայության պաշտոններին սահմանում է Կառավարությունը:

Օրենքի 75-րդ հոդվածի համաձայն՝ դատական կարգադրիչների ծառայությունից ազատվածների կենսաթոշակային ապահովության նկատմամբ կիրառվում են հարկադիր կատարողի համար օրենսդրությամբ սահմանված դրույթները:

Դրանից բացի, հարկ է նշել, որ դատական կարգադրիչների և դատական ակտերի հարկադիր կատարողների կարգավիճակների նմանության մասին են վկայում ՀՀ օրենսդրությամբ սահմանված մի շարք կարգավորումներ: Օրինակ, Օրենքի 40-րդ հոդվածի կարգավորումներից պարզ է դառնում, որ դատական կարգադրիչներին շնորհվում են արդարադատության կոչումներ: Նմանատիպ կարգավորում է սահմանված նաև «Հարկադիր կատարումն ապահովող ծառայության մասին» օրենքի 5-րդ հոդվածում, որի համաձայն՝ հարկադիր կատարողներին ևս շնորհվում են արդարադատության կոչումներ: Նմանատիպ մոտեցումներ են սահմանված նաև զենք և հատուկ միջոցների կրելու Օրենքի 54-րդ, 56-րդ, 59-րդ հոդվածներ և «Հարկադիր կատարումն ապահովող ծառայության մասին» օրենքի 14-րդ, 48-րդ, 49-րդ, 50-րդ հոդվածներ, համազգեստի, տարբերանշանի և խորհրդանշանի Օրենքի 67-րդ հոդված և «Հարկադիր կատարումն ապահովող ծառայության մասին» օրենքի 29-րդ հոդված, երդման Օրենքի 45-րդ հոդված և «Հարկադիր կատարումն ապահովող ծառայության մասին» օրենքի 10-րդ հոդված, հարկադրանք կիրառելու Օրենքի 57-րդ հոդված և «Հարկադիր կատարումն ապահովող ծառայության մասին» օրենքի 50-րդ հոդված և կարգավիճակի հետ կապված այլ հարաբերությունները կարգավորող իրավանորմերով:

Միաժամանակ հարկ է անդրադառնալ այն հանգամանքին, որ գործող կառավարության կողմից սահմանվել են դատական կարգադրիչների վերաբերյալ մի շարք իրավական ակտեր: Մասնավորապես, ՀՀ կառավարության 2018 թվականի օգոստոսի 9-ի թիվ 911-Ն որոշմամբ ի թիվս այլնի, դատական կարգադրիչների ծառայության պաշտոնները և կոչումները համապատասխանեցվել են հանրային ծառայության առանձին տեսակների կոչումներին և պաշտոններին (ՀՀ պաշտպանության նախարարություն, Ազգային անվտանգության ծառայություն, ՀՀ Ոստիկանության, Հատուկ քննչական ծառայություն, ՀՀ ԱՆ Քրեակատարողական ծառայություն, Հարկադիր կատարման ծառայություն, Մաքսային ծառայություն):

ՀՀ կառավարության 2019 թվականի հունվարի 17-ի թիվ 43-Ն որոշմամբ սահմանվեց զենք կրելու իրավունք ունեցող դատական կարգադրիչների պաշտոնների անվանացանկը, հատկացվող զենքի տեսակը, ձևը, մոդելը և քանակը, ինչպես նաև դատական կարգադրիչներին հատկացվող հատուկ միջոցների ցանկը՝ հիմքում ունենալով Օրենքի 56-րդ հոդվածի 9-րդ մասը և «Զենքի մասին» օրենքով սահմանված համապատասխան պահանջներին համապատասխանությունը:

ՀՀ կառավարության 2018 թվականի դեկտեմբերի 20-ի թիվ 1517-Ա որոշմամբ սահմանվեց դատական կարգադրիչի համազգեստի, դատական կարգադրիչի համազգեստի տարբերանշանների և խորհրդանշանի նկարագիրը:

Հարկ ենք համարում ընդգծել նաև այն հանգամանքը, որ դատական կարգադրիչների ծառայությունում առաջին անգամ որպես դատական կարգադրիչ ծառայության անցնող քաղաքացիները Հայաստանի Հանրապետության պետական դրոշի առջև տալիս են հանդիսավոր երդում, ինչով իսկ նմանվում են զինվորական ծառայությանը:

Հետևաբար, պետք է փաստել, որ Նախագծին կից ներկայացված տեղեկանքի 1.1-ին կետում նշված այն դատողությունը, թե դատական կարգադրիչները չեն հանդիսանում զինծառայողներ կամ նրանց հավասարեցված անձ, հիմնավոր չէ: Ավելին, գործող օրենսդրության ուսումնասիրությունից կարելի է եզրակացնել, որ նման կարգավորումներ չկան թե հարկադիր կատարման, թե քրեակատարողական ծառայողների համար և հասկանալի չէ, թե որտեղից է վերցվել հիմքը:

Դատական կարգադրիչների կողմից իրականացվող գործառույթների մասով հարկ է նշել, որ դատական կարգադրիչների ծառայությունը օրենքով վերապահված գործառույթներն իրականացնելիս սերտ շփում է ունենում նաև դատավարության մասնակիցների, այդ թվում՝ կալանավորների և հանցագործության կատարման մեջ մեղադրվող անձանց հետ, ինչպես նաև մասնակցում է արտագնա դատական նիստերին՝ ուղեկցելով և ապահովելով դատավորների անվտանգությունը կալանավայրերում, հոգեբուժարաններում և այլ վայրերում: Անվտանգային կարևոր խնդիրներից է հանդիսանում նաև կասկածյալի, ամբաստանյալի, կալանավորի պահպանումը դատարանում, որի կարևոր գործոն է հանդիսանում դատական գործընթացի անվտանգային խնդիրների ապահովումը: Այս հարցում մինչև դատարան իրենց մասնակցությունն ունեն նաև քրեակատարողական ծառայության աշխատակիցները, ուղեկցող ոստիկանները: Այսինքն՝ բովանդակային առումով կատարվում է նույն աշխատանքը՝ տարբեր փուլերով:

Վերոգրյալից ելնելով՝ գտնում ենք, որ Նախագծի ընդունման անհրաժեշտության մեջ նշված օրինական նպատակին հասնելու՝ զինվորական կենսաթոշակի իրավունք ունեցող անձանց շրջանակը հստակեցնելու համար անհրաժեշտ է ոչ թե ուժը կորցրած ճանաչել «Դատական դեպարտամենտում ծառայության մասին» օրենքի 75-րդ հոդվածով սահմանված կարգավորումը, այլ լրացում կատարել «Պետական կենսաթոշակների մասին» օրենքի 17-րդ հոդվածի 1-ին մասի 3-րդ կետում և ի թիվս քրեակատարողական ծառայողների և դատական ակտերի հարկադիր կատարողների՝ ավելացնել դատական կարգադրիչներին:

Նշվածը բխում է նաև հետևյալ կարգավորումների պահանջներից՝

ՀՀ Սահմանադրության 73-րդ հոդվածի 1-ին մասը սահմանում է, որ անձի իրավական վիճակը վատթարացնող օրենքները և այլ իրավական ակտերը հետադարձ ուժ չունեն: ՀՀ Սահմանադրության 60-րդ հոդվածի համաձայն՝

1. Յուրաքանչյուր ոք ունի օրինական հիմքով ձեռք բերած սեփականությունն իր հայեցողությամբ տիրապետելու, օգտագործելու և տնօրինելու իրավունք:

2. Ժառանգելու իրավունքը երաշխավորվում է:

3. Սեփականության իրավունքը կարող է սահմանափակվել միայն օրենքով` հանրության շահերի կամ այլոց հիմնական իրավունքների և ազատությունների պաշտպանության նպատակով:

4. Ոչ ոք չի կարող զրկվել սեփականությունից, բացառությամբ դատական կարգով` օրենքով սահմանված դեպքերի: …:

«Մարդու իրավունքների և հիմնարար ազատությունների պաշտպանության մասին» կոնվենցիային կից թիվ 1 արձանագրության թիվ 1 հոդվածի համաձայն՝ յուրաքանչյուր ֆիզիկական կամ իրավաբանական անձ ունի իր գույքից անարգել օգտվելու իրավունք։ Ոչ ոքի չի կարելի զրկել նրան գույքից, բացառությամբ ի շահ հանրության և այն պայմաններով, որոնք նախատեսված են օրենքով ու միջազգային իրավունքի ընդհանուր սկզբունքներով։

Նախորդ դրույթները, այնուամենայնիվ, չեն խոչընդոտում պետության՝ այնպիսի օրենքներ կիրառելու իրավունքին, որոնք նա անհրաժեշտ է համարում ընդհանուր շահերին համապատասխան, սեփականության օգտագործման նկատմամբ վերահսկողություն իրականացնելու կամ հարկերի կամ մյուս գանձումների կամ տուգանքների վճարումն ապահովելու համար։

Վերը նշված իրավակարգավորումների լույսի ներքո դիտարկելով Նախագծով առաջարկվող փոփոխությունը՝ գտնում ենք, որ դրա արդյունքում դատական կարգադրիչների համար կարող է խախտվել անձի իրավական վիճակը վատթարացնելու սահմանադրական արգելքը, ինչպես նաև տեղի ունենալ սեփականության իրավունքի միջամտություն, հաշվի առնելով, որ անձի կենսաթոշակը հանդիսանում է վերջինիս սեփականությունը օրինական ակնկալիքի իմաստով:

Հատկանշական է, որ ՀՀ աշխատանքի և սոցիալական հարցերի նախարարի 2019 թվականի ապրիլի 22-ի թիվ ԶԲ/ԱՆԳ/6255-19 գրությամբ Դատական դեպարտամենտին կարծիքի ներկայացված «Հայաստանի Հանրապետության կառավարության 2011 թվականի մայիսի 5-ի N 665-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի 1-ին կետի 1-ին ենթակետով և 2-րդ ենթակետի «ա» և «գ» պարբերություններով առաջարկվել է հիշյալ որոշման համապատասխան կետերը լրացնել «դատական կարգադրիչների զինվորական կենսաթոշակ» բառերով և կասկածի տակ չի դրվել դատական կարգադրիչներին զինվորական կենսաթոշակ տալու հիմնահարցը:

Թեև պետությունն ազատ է որոշելու և իրականացնելու կենսաթոշակային քաղաքականությունը, այդուհանդերձ, նոր համակարգին անցնելու համար անհրաժեշտ են սահմանել այնպիսի անցումային դրույթներ, որոնք կտարածվեն դեռևս դատական կարգադրիչների ծառայության չանցած անձանց վրա և որևէ կերպ չեն միջամտի արդեն իսկ դատական կարգադրիչ աշխատող անձանց օրինական ակնկալիքներին:

Վերոգրյալից ելնելով՝ առաջարկվում է Նախագիծը հանել շրջանառությունից և քննարկել «Պետական կենսաթոշակների մասին» օրենքի 17-րդ հոդվածի 1-ին մասի 3-րդ կետում լրացում կատարելու, ինչպես նաև դատական կարգադրիչներին ՀՀ արդարադատության նախարարության կողմից կենսաթոշակի նշանակման համար անհրաժեշտ և արդյունավետ կառուցակարգի ներդրման հարցերը:
	Առաջարկությունը չի ընդունվել: 

«Հայաստանի Հանրապետության դատական օրենսգիրք» 2018 թվականի փետրվարի 7-ի ՀՕ-95-Ն սահմանադրական օրենքի 37-րդ հոդվածով սահմանված են դատական կարգադրիչների ծառայության գործառույթները, իսկ 89-րդ հոդվածով` Բարձրագույն դատական խորհրդի լիրազորությունները  դատական կարգադրիչների ծառայության մասով (հաստատում է դատական կարգադրիչների ծառայության պաշտոնների անվանացանկը և պաշտոնների անձնագրերը, սահմանում է Դատական դեպարտամենտի հաստիքների քանակը և այլն):

Օրենսգրքով դատական կարգադրիչների կարգավիճակի հետ կապված որևէ հարաբերություն, այդ թվում` կենսաթոշակային ապահովության մասով,  փոխկապակցված չէ հարկադիր կատարման ծառայությանը կամ քրեակատարողական ծառայությանը. չեն սահմանվում «Դատական ակտերի հարկադիր կատարումն ապահովող ծառայության մասին» կամ «Քրեակատարողական ծառայության մասին» օրենքներով կամ հարկադիր կատարողի, քրեակատարողական ծառայողի համար սահմանված կարգով:
Նման դրույթներ առկա չեն նաև «Դատական դեպարտամենտում դատական կարգադրիչների ծառայության մասին» օրենքում, բացառությամբ 75-րդ հոդվածի, ըստ որի` դատական կարգադրիչների կենսաթոշակային ապահովության նկատմամբ կիրառվում են հարկադիր կատարողի համար օրենսդրությամբ սահմանված դրույթները:
Հարկ է նկատի ունենալ, որ «Զինվորական ծառայության և զինծառայողի կարգավիճակի մասին» օրենքի 72-րդ հոդվածով սահմանված են  զինծառայողներին հավասարեցված անձինք, ի թիվս որոնց նախատեսված են քրեակատարողական ծառայողները և հարկադիր կատարողները, սակայն նախատեսված չեն դատական կարգադրիչները: Այսինքն, դատական կարգադրիչների վրա չի տարածվում զինծառայողների համար սահմանված որևէ սոցիալական երաշխիք:

Հաշվի առնելով վերը նշված` դատական կարգադրիչներին կենսաթոշակային ապահովությունը հարկադիր կատարողների համար սահմանված կարգով կարգավորելը նպատակահարմար չէ և «Պետական կենսաթոշակների մասին» օրենքի 17-րդ հոդվածի 1-ին մասի 3-րդ կետում լրացում կատարելու անհրաժեշտություն չկա:

